KOSTANJ

Poli store kuće 
kostanj roste,
jesen ga je va 

krvavo, žuto i

kafeno piturala.

Z dimliki dim gre van 

počelo se špaheri ložit

Treba kostanje pobrat

va staroj curi hi speć

da so selo zadiši...

                        Erik Lovrinić, V. razred  

BESEDE

Po neki put 
neki bez besede 
moremo zustat

neki put 

u besedu upas
Po neki put

z usti zleti gorka beseda

Je besed i onih lipih

slajih ot meda. 

Puno se beseda 
more reć

ma  nike nan moru 

i usta speć.

            Ivana Miljuš,  V. razred

ČA

Ča si ote 

Ča si ze 

Ča nisi smi

Ča se žbaljuje

Ča se poštuje

Ča se ne vrnuje

Da nisan tako pita

Nič  nebin zna

Beseda ča meni čuda valja.

               Toni Ivaninić, V. razred

FORŠI ĆE BIT BOLJE...
Ča je prišlo na ta svit

Da ljudi lazno nimaju

Da celi don delaju

A se manje imaju ?

Nikat su skupa se držali

Po cile dane skupa delali

Sako delo storit su rivali

A z večer su kuntento zakantali.

Sat gledaju ki će već šoldi ćepat

Ki će doma se imat

Z večer televiziju gledaju 

I gredu kasno spat ! 

                                     David Fonović, VI. razred
MOJ BREK

Moj mići črni brek laje don i noć

Hodi na četire noge

Svagder provuć se more

Teče za bičikletami i viturami

Na furešte i susede laje.

Va sele vajk kompaniju ima

Po cele dane z dicon se igra.
                   Stefani Floričić, VI. razred
POTPIĆON

Potpićon je mićo mesto

s malo ljudi.
Škola, pošta,
butiga, bar.

Saki sakega pozno.

                     Erik Lukšić, VI. razred
VA JUTRO
Ponedijak jutro

Kat me otac već 

ne pusti spat

ren se za školu prontat.

Najprvo operen zube,

počešljan vlose

Pogledan va špegalj

Vidin sebe kako 

gledan vose.

Još se treba obuć

pa va školu poć.

Majica, brageše

i pronta son.

Mliko popit 

i boršu na rame
pak na stanicu 

čekat da pride

kurijera.

                Katarina Bulić, VI. razred
PRETEL

Vajka smo skupa
moj pretel i ja. 

Joko smo si dobri.

Skupa se igromo

i ne moremo

jedon bez drugega. 
Ja gren doma od njega,

a on je već poli mene.

Lipo je kat imaš pretela

Vajka imaš kamo poć

Vajka imaš s kin ćakulat

                        Sandi Sergović, VII. razred
MAGLA

Rano jutro mraz i magla

sagder magla, magla, magla

Moran teć, već san kasna

Va školu moran poć 

Kurijera će sat prit

Će li me ki va magli vidit ?

                       Adriana Klanjac, VII razred
MAGLA

Magla se leno vuče

po kućah,

po boškah,

po njivah,

po cestah
Va saki kantun ona pogleda

mokrinu i mrzlinu pusti.

I meni je nikako ledeno
va belo pokrivalo

kat me magla zamota.

                     Karla Čeh, VII. razred
ČRNI OBLAK

Opet je oblak vetar donesa

črn, škur

Bižmo se skrit

pot krof.

Potok već ni suh

Po belen puti blato teče

rožice komoć dišu...

Ja, doš je

               Eni Jakačić,  VIII. razred

KUDA 

Ćapalo me niko veselje

niki smih...

Hodin kroz bošku

po nikin  velen široken putu...

Ništo me prenulo,
počela san teć.

Više ne znon kadi san

kamo ni kuda poć.

Kega da pitan 

kad nikega ni....

       Sanja Stanić, VIII. razred 
PUT

Se san bliže
Ne me pitaj 

ni kemu
ni zač
ni kako
Pomalo gren...

Forši je bolje tako

za te i za me

Ne moren znat

Ne moren ti reć

kako će mi bit.
Ja stešo gren

Pomalo...

Sila mi ni

Iman još tega za vidit

Triba zdržat

Ne puštit da te život prene.

                  Amalija Franković, VIII. razred 
NE ZNON

Ne znon kadi je

ona cesta

kadi su

oni puti

ki će me

do smiha i veselja popeljat.

Ne znon kega pitat

Ne znon ki zno

Forši ona mala roža 

ka poli potoka roste.

           Stefani Lukšić, VIII. razred

MAGLA

Kako otok sred mora

breh blešći na suncu

spod njega se je belo.

Kako stumanja 

ka pokrije telo

tako je magla

pokrila ljude i selo.

Va belu punjavu

magla me je zamotala.
Sejno mi je zima.

              Silvia Ban, VIII. razred

MAGLA

Da ni magle si biju se čuli

Si biju se videli

I nikega nebi rad imali. 

Da ni magle se bi se o sakemu znalo

Ne bi lahko živit bilo.

STROHA NI
Zima je, puše

Cestu ne vidin

Put ne znon

Kega da pitan ?

Znon!

Vajk prema napred

nikamor ću doć!  

                           Ivana Matuhina, 8. razred
DON

Imam jenega breka

Mlodega i lepega.

Saki don se š njin

z balu igron.

To je moj bokser

I zove se Don.

               Kristofer Škabić, 2. razred 
ČA KI DELA 
Moja nona smiron rožice zaliva

je videt da je kuntenta.

Otac moj don i noć z lektrikon dela 
Puna mu je bareta sega.

Brat moj vadit neće

Najraji bi libri hiti va smete.

Nono smiron prasci gleda

Nikat se ne štufo tega.

A ja van lipo va kući stojin

I smiron jin.

                       Aničić Vanesa, 3. razred
TIĆI

Tići više na drivu ni

Šli su u teple kraje si

Na leto ćeju se tornat

I pod ukno mi ćakulat.

           Nina Lukšić, 3. razred 
GRIPA
Čera son jodna bila

Son slabo po noći spola

aš me glova bolila,

nos mi je pušća,

febra me je tresla,

smiron san kašljala.

Valja je gripa 

i poli nas rivala.

              Eta Koraca, 3. razred
VRUJA
Brboće, hladi teče...

Tamo je od kad je otac bi mići

Saki dan tamo kantaju tići

Ma, ona hi ne čuje, ne abada.

Samo brboće, hladi, teče...

                       David Zajc, 4. razred (Tupljak)
MOJ KROJ
Moj kroj je tamo kadi se govori ča,

kadi je ča na saken kantuni

i va saken od nas.

Moj kraj je tamo kadi tići najlipče kantaju,

kadi rožice najlipče dišiju

i kadi se dica vavik veseliju.

Moj kraj je tamo kadi je ča

va srcu sakega čovika. 

           Roberta Smilović, 3. razred (Tupljak)
MA JE LIPO
Ma je lipo vani na travi ležat

i od rožicah kolajne delat.
Ma je lipo vani pod voltu sedit,

jis domaćega sira i vina popit.
Ma je lipo vani z dicu se igrat

i va bošku poć pičurve si nabrat.
Ljudi moji ma je lipo vani!

                             Stefani Čeh, 3. razred (Tupljak)
MAČKIĆ

Z mojin mićin mačkićen se igron

Mat zija na me
Mačkić va kamaru ujde

Zamen ga i ponesen van.

On se ufendi

Pod škalini se je skri
Škudelicu z mlikon je proli

Lačan i rabijan je cilo popolne bi.

Zvečer poli ugnjišća

riva se vo me

da se opet spretelimo.

                   Klaudia Hil, 3. razred (Pićan)                    
BREK

Moj brek Medo vajka laje

na sakega ki paso

Ma, kat mene vidi 

kuntento z repom maše.

Da z škole doma priden

pred vrati me čeka. 
Sa sakin bin se svadila

ki bi njemu grdo reka.

                    Danijela Vretenar, 3. razred (Pićan)
JESEN

Utila bin teć po travi
Daš pada
Me vanka poć ne pušti...

Spi mi se

Komoć držin otprte oči

Zjutra se ne moran rano stat...

                 Danijela Vretenar, 3. razred  (Pićan)
VELA  SON

Mamice!
Ja son već vela

Puno tega znon:

Moren si storit 

jaje za obet

Oprat posudu

Spegljat krpi

Znon kosit

Kokoši nahronit

Balun plesat...

Mamice,

Ja son već vela !

Ma sejno mi 

bušić za poć spat daj.

                Ivana Jakačić, 3. razred (Pićan)

JESEN

Finilo je leto, jesen je prišla

ledena bura z Učke je doskakala

lišće je zažutilo

arija je mrzla

fešte su finile

pobiru se kostanji.

Otac je oganj tepli staknu

Si smo se puli njega stisli

kostanje na špaheru spekli

pomalo va zimu utekli.

           Agata Kiković. 4. razred (Sv. Katarina)
